


Zdravo! Ja sam virus COVID-19 koji

trenutno hara svijetom. Također,

glavni sam akter ove priče.

„5G je opasan po život i to niko ne zna“, glasio je

naslov članka u kojem
 je objavljen njegov intervju.

Priča započinje 22. januara 2020. godine jednim doktorom iz

Belgije. Naime, Kris Van Kerckhoven, doktor opće prakse iz Puttea,

blizu Antwerpena, dao je intervju koji je objavljen u lokalnim

belgijskim novinama „Het Laatste Nieuws“.



Iako je naučno neutemeljena tvrdnja, jako brzo je zaintrigirala mnoge. Nakon samo

nekoliko sati, verzija novina koja je sadržavala navedeni članak je obrisana sa web

stranice, ali to nije zaustavilo oluju teorija koja se spremala, jer za tih nekoliko

kratkih sati, članak je desetine puta prošao internetom i društvenim mrežama. 

Više nije bio povratka. Nova teorija zavjere je zavladala.

Zapravo ovo nije prva teorija zavjere ove vrste. Neutemeljeni

strah od visokonaponskih dalekovoda je rastao 1980-ih i

mobilnih telefona 1990-ih godina. Sa koronavirusu ove

teorije su našle novu „kuku“ na koju su se mnogi zakačili. 



Iako je tada virus već bio zabilježen i u drugim

dijelovima svijeta, smatralo se da je potekao iz

kineskog grada Wuhana. Naime, od 2019. godine,

oko Wuhana je izgrađena nekolicina 5G mrežnih

tornjeva. Doktor je izjavio da nije provjerio činjenice,

„ali to može biti veza sa trenutnim događajima.“

Ali, kako sam ja povezan s 5G

tehnologijom? Pa, Van Kerckhoven nije

samo tvrdio da je 5G opasan, izjavio je i

da je možda povezan s koronavirusom.



Za samo nekoliko dana teorija zavjere nekontrolisano se širila društvenim mrežama, Facebook-om,
YouTube-om i Twitter-om. 

„Ma kakav virus, to je izmišljeno. Virus ni ne postoji. To što nam govore da su

simptomi koronavirusa su ništa drugo nego simptomi izloženosti 5G

zračenjima. Izmislili su virus da nam ne bi otkrili da nas ubijaju tehnologijom.“

„Da to je tačno. A još jedan plan im je i da „virusom“ dignu paniku među

ljudima da se svi vakcinišu, jer vakcinama žele da nam ugrade čipove.“

„Ja sam čula da ne mora biti smrtonosno za svakog ali da slabi

imuni sistem i zbog toga mnogi obolijevaju i umiru od koronavirusa,

koji zapravo uopšte nije toliko opasan za zdravu osobu.“

„Pročitao sam da je 5G zračenje smrtonosno, jeste li to znali?“



Strah je postigao nove razmjere kada su slavne ličnosti počele
dijeliti izjave o teoriji stotinama hiljada ili milionima svojih
sljedbenika. Institut Reuters sa Univerziteta Oxford sproveo je
studiju koja je otkrila da su poznate ličnosti odgovorni za
stvaranje petine svih dezinformacija o koronavirusu. 

Amir Khan - bokser

1.3 miliona pratitelja

M.I.A. - pjevačica

650,100 pratitelja

Keri Hilson - pjevačica

4.2 miliona pratitelja

Wiz Khalifa - reper

36.2 miliona pratitelja



Još veći problem je nastao i kada je teorija s interneta

izbila u stvarni svijet, kroz mnoge vandalske napade.

Prijavljivane su desetine incidenata mjesečno u

gradovima Europe, Australije i Novog Zelanda, gdje

su vandali oštetili mobilne antene podmetanjem

požara koji su načinili štete u vrijednosti od više

stotina hiljada eura i prijetili radnicima telekoma. 

U nekim gradovima poput

Birminghama, Engleska,

zapaljena je antena koja čak nije

ni pružala 5G usluge. Videozapisi

o tim napadima postali su viralni

na društvenim mrežama, što je

dodatno ojačalo „anti-5G“ pokret.



U suštini, radi se o novoj generaciji mobilnih mreža,

tehnološkom napretku u odnosu na dosadašnje 4G, 3G ili

2G mreže. Obzirom da 5G mreža omogućava hiljadu puta

brži prenos podataka od 4G mreže može se reći da je to

njena glavna karakteristika. 

Izgleda da je ova teorija zabrinula mnoge,

zar ne? Međutim, analizirajući mnoge objave

koje se dijele po društvenim mrežama,

izgleda da mnogi zapravo ne razumiju šta je

5G tehnologija. Pa pogledajmo!

Sve bežične komunikacije, uključujući 5G, koriste elektromagnetski talas („signal“) kao

sredstvo prijenosa informacija. Elektromagnetski talasi su svi talasi čije se širenje odvija

titranjem električnog i magnetnog polja, tj. promjenom električnog i magnetnog polja

nastaju elektromagnetski talasi. Dakle, elektromagnetski talas za širenje u prostoru

ne treba medij (neko sredstvo ili tvar) i elektromagnetskim talasom se prenosi snaga

(energija), a ne materija.



2G - 850 MHz do 1900 MHz; 3G - do 2100 MHz; 4G – dodaje se jos i

600 MHz, 700 MHz, 1,7/2,1 GHz, 2,3 GHz i 2,5 GHz. Frekvencijski

spektar za 5G mrežu se proteže od 450 MHz do 6 GHz.

Skladno potrebama i oblicima informacija radi se „oblikovanje“ signala kako bi bio najpogodniji za

prijenos. Osim oblika, govorimo da signal ima neku razinu, prijenosnu frekvenciju, odnosno širinu

kanala:

Trenutno u svijetu, pri uvođenju 5G mreže, prisutan je trend gašenja 2G i 3G

mreže i njihovih frekvencijskih spektara kako bi se oni oslobodili za upotrebu 5G

mobilnoj mreži. Dakle, iako 5G funkcioniše i na većem spektru od prethodnih 2G,

3G i 4G, veliki dio 5G mreže će nastaviti raditi na istoj frekvenciji kao prethodne.



Inficiramo sve vrste životnih oblika, od

životinja i biljaka do mikroorganizama,

uključujući bakterije i arheje. Nalazimo

se u gotovo svim ekosistemima na Zemlji

i najbrojnija smo vrsta bioloških entiteta. 

Budući da smo ćelijski paraziti, možemo

se umnožavati samo unutar žive ćelije

(ne i na vještačkoj hranjivoj podlozi, kao

npr. većina bakterija). Također ne

možemo dugo živjeti izvan živog bića.

Koronavirusi, u koje i ja spadam, su skupina

virusa koji kod ljudi uzrokuju respiratorne

infekcije, poput prehlade, koje su obično

blage. Rjeđi oblici, poput SARS-a, MERS-a i

bolesti COVID-19, mogu biti smrtonosni. 

A sad malo o meni. Ja sam

mikroskopski parazit koji se replicira

samo unutar živih ćelija organizma. 



Ja sam novootkriveni koronavirus i uzrokujem zaraznu bolest COVID-19. Većina ljudi koje

zarazim doživjeti će blagu do umjerenu respiratornu bolest i oporaviti se bez potrebe za

posebnim liječenjem. Međutim stariji ljudi i oni sa medicinskim problemima poput

kardiovaskularnih bolesti, dijabetesa, hroničnih respiratornih bolesti i karcinoma vjerovatnije

će razviti ozbiljnije simptome, a za takve pacijente, nažalost, mogu biti i smrtonosan. 

Naziv "koronavirus" potiče od latinske riječi corona, čije je značenje "kruna" ili "aureola", a odnosi
se na karakteristični izgled virusnih čestica: imaju obod koji podsjeća na krunu ili koronu Sunca. 

Širim se prvenstveno kapljicama pljuvačke kada zaražena osoba kašlje ili kiše.

Kao i svi virusi, da bi opstao i mogao se razmnožavati, neophodan mi je živi

organizam, a izvan njega mogu se prenositi samo nekim vidom materije. 



„Mislim da je problem sa svim tim teorijama to što je internet danas svuda
prisutan i svi imaju pristup. Na internetu možemo pronaći što god želimo. Ako
nas zanima 5G, zanima nas zračenje, zanimaju nas bolesti. Mi nalazimo ono što
želimo. Tako je posljednjih dana kod nekih ljudi bila vrlo popularna 5G mreža i
to što su je ljudi povezali s virusom. Drugo logično objašnjenje ne vidim.“ -

Matjaž Klančar, urednik tech magazina Monitor u Sloveniji.

„Ne postoji razumna veza između upotrebe 5G
frekvencija i COVID-19 ili bilo kojeg drugog biološkog
virusa ili bakterije. Ova vrsta nagađanja, povezivanje
ove dvije stvari su za pojedince koji su spremni da
povjeruju u ne-nauku.“ - prof. Malcolm Sperrin, direktor
Odjela za medicinsku fiziku i kliničko inženjerstvo,
Univerzitetske bolnice Oxford NHS 

Sada kada smo vidjeli pravu prirodu nas, virusa i elektromagnetnih talasa,

postavlja se pitanje, kako su nas uopće povezali? Šta misle stručnjaci o ovome?



„Prvo treba reći da elektromagnetski valovi ne mogu proizvesti, prenijeti ili stvoriti bilo kakvu
biološku tvorevinu, pa tako ni virus ili bakteriju.  Dakle, pandemija bolesti COVID-19 i uvođenje
tehnologije 5G nemaju nikakve međusobne veze. Tek su se slučajnošću dogodili na našem
planetu u isto vrijeme. Plasiranje lažnih vijesti i teorija zavjere o povezanosti bolesti COVID-19 i
tehnologije 5G mogli su izgledati kao neslana šala na društvenim mrežama i nekim portalima.
Takva razmišljanja podsjećaju na lovljenje i spaljivanje vještica u doba epidemija kuge, samo što
sada umjesto kuge imamo epidemiju koronavirusa, a umjesto vještica imamo 5G.“ - prof. dr. sc.
Davorom Bonefačićem, diplomirani inženjer i redoviti profesor FER-a u Zavodu za radiokomunikacije,
tajnik Odjela komunikacijskih sustava Akademije tehničkih znanosti Hrvatske (HATZ).

„Kad me netko najozbiljnije pitao, sjetio sam se filma u kojem je kompjutorski virus
evoluirao i počeo skakati s ekrana na ljude. I ubijati ih. Gledam ja svojevremeno taj
film i ne vjerujem. To s kompjutorskim virusom koji evoluira u ljudski je stvarno glupo.
Komad kompjutorskog koda evoluira u komad ribonukleinske kiseline umotan u
bjelančevinu? Tako je mogao evoluirati i u komad pizze. Ili, zašto ne, golfa dvojku.
Točno tako meni zvuči ta ideja, da koronu prenosi radioantena, jezivo glupa. Kao da
se netko prehladi jer je slušao emisiju na radiju gdje je voditelj imao hunjavicu.“ - Dr.
sc. Saša Ceci, znanstvenik s Instituta “Ruđer Bošković”, bavi se fizikom elementarnih čestica.



Dakle, ovakve sulude teorije zavjere nastaju kad se kombinuju strah i

neizvjesnost s jedne strane i neznanje (ili barem ne traganje za znanjem) s

druge strane! Zato, prije nego što izvedete neke zaključke i donesete

odluke, dobro se zapitajte da li to ima ikakvu logičku i znanstvenu potporu.

Što se tiče koronavirusa, ostanite sigurni i budite odgovorni, čuvajte sebe i druge

oko vas! A po pitanju 5G mreže, upotrebljavajte je bez predrasuda (naravno kada

budete u mogućnosti u vašoj državi:) i ne plašite se, jer vas antene neće obarati s

nogu i ubijati, te nećete biti čipovani vakcinacijom ili nošenjem maske.

